
 
 

 

 3تر 1 له : د پاڼو شمیره

 german.de-maqalat@afghan  له موږ سره اړیکه ټینگه کړئ ښت تاسو همکارۍ ته رابولي.  په دغه پتهنپه درافغان جرمن آنلاین 

 هیله من یو خپله لیکنه له رالیږلو مخکې په ځیر و لولـئ، دلیکنې د لیکنیزې بڼې پازوالي د لیکوال په غاړه ده : یادونه

 
 

AFGHAN GERMAN ONLINE  
http://www.afghan-german.com 
http://www.afghan-german.de  
 

 باشد ینم نیر افغان جرمن آنلالزوماً نظ سندهیدهٔ نویعق ،باشدیمضمون م ۀسندیمتن و شکل بدوش نو تیمسئوول

 
۳۲/۳۰/۲۰۲۳                 زغم ډاکترمحب

   
 

 فكر او خیال 
 
 

فكر او خیال كله كله د مترادفو كلمو په توګه كارول كېږي. د طب له نظره هم د تفكر او د تخیل، اومه توكي، میكانیزم 
 .او د ترسره كېدو ځاى سره یو دى

اومه توكي )خام مواد( هغه معلومات دي چې د پینځه واړو حسي غړو له لارې ماغزو ته لېږدول  د تفكر او تخیل  
كېږي او هلته زېرمه كېږي. د ګلاب شكل، رنګ او ښكلا د سترګو په واسطه درك كوو، بوى یې د پوزې په لاره  

له لارې اورو او خوند یې   ماغزو ته رسېږي، لطافت یې د ګوتو د پوستكي په ذریعه رامعلومېږي، نوم یې د غوږو
په څكلو معلوموو. د ګلاب په اړه دغه ټول معلومات په ماغزو كې خوندي كېږي او چې بل وخت ګلاب وینو، پېژنو  
یې چې دا ګلاب دى. همدارنګه كه د هغه بوى، خوند او لطافت هم محسوس كړو؛ نو وبه یې پېژنو. موږ دغه ټول  

 .ظې په مرسته یې بیا بیا یادولى شومعلومات په حافظه كې ساتو او د حاف
د تداعي میكانیزم هم د تفكر او هم د تخیل لپاره كارېږي. موږ چې یو شى یا یو مفهوم یادوو، سم له وارې ورسره  
نور شیان او نور مفاهیم مو هم په ذهن كې تېرېږي. دغه نور شیان یا مفاهیم له لومړني شي یا مفهوم سره د مشابهت، 

مجاورت د رابطې پر اساس رایادېږي. كه ګلاب یادوو، ورسره د یار شونډې مو په ذهن كې ګرځي، ځكه  تضاد او  
چې د رنګ او لطافت له نظره سره ورته دي. د ښكلي په یادولو سره، د هغه ضد یانې بدرنګه مو هم رایادېږي، یا  

ې مثلاً له مامور سره ریس، یا له كتاب مثلاً له اور سره اوبه او له شپې سره ورځ. د مجاروت رابطه داسې ده، چ 
 .سره قلم، كاغذ، مېز، چوكۍ، معلم... اتومات رایادېږي

)د ماغزو مخكینۍ برخه چې د تندي او ټیكونو تر منځ واقع ده( د تفكر او تخیل   frontal lobe د ماغزو فرانټل لوب
 .دنده پر غاړه لري

 

 نو د تفكر او تخيل تر منځ توپير څه دى؟
 

ره مشابهتونو سره سره، فكر او خیال له یو بله اساسي توپیر لري. فكر د شیانو او مفاهیمو له اصل یا واقعیت له دوم
سره كار لري؛ خو خیال د هغو له كاپۍ سره. موږ خپل مهم اسناد كاپي كوو، چې راڅخه ورك یا خراب نه شي. د  

 .ركېدا یا خرابېدا ته نه ورپرېږديماغزو لپاره هم ټول معلومات مهم دي، ماغزه مو خپل معلومات و
موږ چې د انسان په اړه فكر كوو؛ نو د انسان موجوده فزیكي واقعیتونه له پامه نه شو غورځولاى. زموږ په ماغزو 
كې دغه فكر نه ځایېږي چې انسان دې ښكر یا وزر ولري؛ خو په خیال كې مو انسان وزر لرلاى شي، الوتلاى شي،  

فكر د لمر په اور كې د نازك بني ادم ژوندي پاتې كېدل نه مني؛ خو خیال یې منلاى شي.    ان لمر ته ورختلاى شي. 
 .فكر جاي نماز نه شي په هوا كولاى؛ خو په خیال كې څنګه چې سړى دوه ركعته نفل كوي، جاى نماز یې الوځي

ى اصل ته تاوان نه ور موږ په خیال كې له مفاهیمو او واقعیتونو سره هره لوبه چې وغواړو كوو یې؛ خو د هغو
اړوو. كه په خیال كې سړي ته ښكرونه وركوو، كه یې الوځوو، كه داسې بدن ورته وركوو چې د ټانك او توپ مرمۍ 
پرې اثر نه كړي؛ خو د فكر او تعقل وار چې راغى، پوهېږو چې دا هر څه ناممكن دي یا حد اقل زموږ په زمانه كې  

 .ناممكن دي
 :لپاره درې مرحلې ټاكلي دي ډاكتر الن لیسلي د تخیل

 
اول باید یوه كامره ولرو، چې د شیانو یا مفاهیم انځور راته تیار كړي. شیان یا مفاهیم د حسي غړو له لارې درك   .۱

كوو، هر حسي غړى د كامرې حیثیت لري. البته دلته انځور یوازې د شكل او بڼې مفهوم نه لري، بلكې بوى، خوند، 
 .نرموالى(، مفكوره او نورې ځانګړنې هم رانغاړي غږ، قوام )كلكوالى یا

د انسان ماغزه د دې وړتیا لري چې د مفاهیمو او شیانو كاپي وباسي. د فیزیولوژي پوهان په دې باور دي، چې   .۲
دغه ځانګړنه یوازې د انسان په ماغزو كې شته، نور ژوي دغه وړتیا نه لري. د شیانو كاپي كول یو ذهني مفهوم 

 .دې مانا چې كه موږ یې په خیال كې بدلوو رابدلوو، اصلي مفهوم به یې پر خپل حال پاتې ويدى، په 
د مفاهیمو یا د شیانو په كاپۍ باندې د خپلې خوښې لوبې كول، د تخیل درېیمه مرحله ده. په دې پړاو كې پر شیانو   .۳

 .ت په اړه مو نظر بدل شيیا مفاهیمو هر څه چې وغواړوو كولاى یې شو، بې له دې چې د هغو د ماهی
مثلاً یو ماشوم وینې چې په پارك كې پر بایسیكل چكر وهي. خپل ماشومتوب دریادېږي. په خیال د ماشوم پر ځاى ته 
پر بایسیكل سپرېږي، ته هماغسې كوچنى یې. بایسیكل ځغلوې، وار په وار یې تېزوې، هنډل یې ځان خوا ته كشوې،  

وهې، بایسیكل هوا ته پورته كېږي، وار په وار له ځمكې لرې كېږې، باغ، كورونه،   د مخ ټیر یې په هوا كېږي، پېډل
 .انسانان هر څه وار په ورا وړوكي كېږي. د ورېځو له پاسه چكر وهې

 .په دې خیالي سفر كې، اول تا ماشوم او بایسیكل ولیدل، دا د تخیل لومړى پړاو دى
 .اخلې، دا یې دویم پړاو شوبیا دې په ذهن كې له دې واقعیت څخه یوه كاپي 

د واقعیت په دې كاپي كې بدلون راولې، د ماشوم پر ځاى ته په خپله ماشوم كېږي، د هغه بایسیكل ستا شي، ته ورباندې  
 .د اسمان چكر وهې. دا د تخیل درېیم پړاو دى

دومره چكرونه ووهل؛ دلته د واقعیت كاپي كول درسره مرسته كوي، چې خیال له حقیقته بېل كړې. تا په تخیل كې  
خو پر دې پوهېږې چې دا واقعیت نه دى، واقعیت دا دى چې ته لوى یې، ماشوم نه یې او بایسیكل هوا ته نه شي  

 .پورته كېداى
 د نارمل حالت پر خلاف دوه متضاد قطبونه دي. په اوټیزم كې schizophrenia او شیزوفرین autism اوټیزم

(auto   خپل ته وایيپه یوناني ژبه كې ځان یا)   سړى د تخیل وړتیا نه لري. دا یوه ارثي ناروغي ده، چې د تخیل د
 په كې gene وړتیا لېږدونكى جین

بدل وي. داسې كسان به تل په ځان كې ډوب وي، د نورو په اړه به فكر نه شي كولاى، د ژبې په زده كړه كې به  
به   او كنایې مفهوم  استعارې، مجاز، تشبیه  د  له نورو سره رابطه به نه شي ستونزې ولري،  نه شي درك كولى. 

ټینګولاى. دوى په ماشومتوب كې د نارمل ماشومانو په څېر نه شي كولاى چې نانځكه خپله لور وګڼي یا د لرګي پر 
ټوټې د موټر ګومان وكړي او ویې ځغلوي. په لویېنه كې كه ورته ووایې چې د یار مخ مې د سپوږمۍ په شان دى،  

 .اندېدرپورې وبه خ
Schizophrenia   د تخیل افراطي بڼه ده، چې ناروغ حقیقت له خیاله نه شي بېلولاى. هغه كه په خیال كې د پېریانو

پاچا وي، ګومان كوي چې په واقعیت كې هم دى. دلته ماغزه خپل معلومات له خرابېدا او بدلېدا څخه نه شي بچ  
كار وكړي، په اصل باندې یې كار كوي. كه د شیزوفرین    كولاى، خیال د دې پر ځاى چې د شیانو په كاپي باندې

ناروغ لكه پورتنى مثال په خیال كې پر بایسیكل اسمان ته وخېژي، ګومان كوي چې ریښتیا یې دغه كار كړى دى. د  
شیزوفرین ځینې ناروغان د بزرګۍ او پیغمبرۍ دعوا هم كوي. دوى كله كله دومره قوي استدلال كوي، چې عادي  

 .قانع كولاى شيانسانان 
 

 تخيل ګټه لري كه تاوان؟
 

تفكر د باید پر اساس كار كوي او تخیل د شاید. تفكر یوازې پر ممكناتو فكر كوي یانې مفاهیم او شیان څنګه چې دي،  
هماغسې یې ګڼي؛ خو تخیل انسان ته د دې مجال وركوي چې پر ناممكنو مسالو او پر فرضیاتو هم غور وكړي. هره  

په اول سر كې په خیال كې ګرځېدلې او وروسته فكر هغه ممكنه كړې ده. پوهان د تخیل په مرسته د   علمي اختراع
پدیدو تر اوسنیو واقعیتونو ها خوا فرضیې جوړوي، بیا د فكر په مرسته هغې ته انكشاف وركوي او د تایید یا رد 

ي نكلونو كې ځاى لاره؛ خو فكر د ممكناتو لپاره یې دلیل او مواد برابروي. سپوږمۍ ته ختل یو وخت یوازې په خیال
په مرسته ورته وسیله جوړه كړه. عقل ویل چې اټوم نه تجزیه كېږي؛ خو انشټاین اټوم تجزیه كړ او خورا ځواكمنه  
انرژي یې ځنې تر لاسه كړه. دا د هغه د تخیل كمال و. كه د بایسیكل مثال په پام كې ونیسو، خیال مو هغه په هوا  

ورته لارې چارې سنجوي، چې څنګه كولاى شو، بایسیكل ته دومره سرعت او ځواك پیدا كړو چې هوا  كړ؛ خو فكر  
ته پورته شي. ایا دا به امكان ولري، چې بایسیكل د هوا مقاومت مات كړي او د ځمكې د جاذبې پر خلاف پورته لاړ  

 .شي؟ دې ته ورته پوښتنې او د هغو د ځواب موندل د تفكر كار دى
باندې د برلاسۍ لپاره فكر او خیال دواړه لازم او ملزوم دي. غربیانو د دوى تر منځ توازن ساتلى دى؛ خو    پر طبیعت

موږ پر خیال باندې ډېر زور اچوو. موږ په خیال كې ځان ته سوكاله ژوند جوړو؛ خو په عمل كې ښه ژوند نه لرو،  
؛ خو فكر زیار، پوهه، معلومات، تسلسل او ریاضت ځكه چې له فكره كار نه اخلو. خیال په ډېرې اسانۍ سره جوړېږي

غواړي. زموږ یوه كمزوري دا ده، چې فكر ته مو وده نه وركوو او بله یې دا ده چې هم د شیانو او هم د باورونو په 
اړه محافظه كاره یو. زما پلار چې لوړې زده كړې هم لري او تر ډګروالۍ رتبې پورې هم رسېدلى دى، د موبایل  

 لونه نه پېژني، یوازې د خبرې كولو اونور كما

زنګ وهلو چل یې ورځي. اكثر پخواني ماموران له كمپیوټر سره نه پخلا كېږي. پخوا چې غریبي ډېره وه، خلكو به  
خپل اولادونو نه پرېښودل، چې په راډیو، ټېپ یا ټلویزیون كې ګوتې ووهي. یوازې به د كور مشر د دغو شیانو د  

او   بندولو حق درلود. اولادونو به لا ورته لاس نه و وروړى، چې دوى به پرې غږ وكړ: مه كوه چې  چالانولو 
خرابېږي. د وسایلو د خرابېدو وېره زموږ په اكثرو خلكو كې په لاشعوري توګه خوندي ده، ځكه خو د تجربې جرات  

 .ډارېږونه لري. موږ خپلې مفكورې هم په اسانه نه بدلوو، د زړې مفكورې له خرابېدو 

